
Կյանքի 83-րդ տարում իր մահկանացուն կնքեց պատմական գիտութ-

յունների դոկտոր, պրոֆեսոր Հենրիկ Սուրենի Սվազյանը: Կյանքից հեռացավ 
մեր գործընկերը, բարեկամը և գիտնականը՝ բոլորիս մեջ թողնելով անդառ-
նալի կորստյան զգացումը: 

Հենրիկ Սվազյանը ծնվել է 1938 թ. Լենինականում (Գյումրի), ավարտել 
է տեղի Վ. Մայակովսկու անվ. թիվ 5 միջնակարգ դպրոցը, այնուհետև ծա-
ռայել խորհրդային բանակում: Զորացրվելուց հետո ընդունվել է Երևանի պետ-
համալսարանի պատմության ֆակուլտետ և բարձր առաջադիմությամբ ավար-
տել այն 1966 թ.: Այնուհետև սկսվում է դեպի գիտություն տանող նրա արգա-
սաբեր կենսագրական ընթացքը՝ աշխատանքը ՀՀ հուշարձանների պահպա-
նության վարչությունում, իսկ 1967 թ. տեղափոխվել է Հեղափոխության պե-
տական թանգարան՝ որպես ավագ գիտաշխատող: Այնուհետև նրա ուսումնա-
ռությունն ու աշխատանքային գործունեությունը կապվում է ՀՀ ԳԱԱ պատ-
մության ինստիտուտի հետ. 1968 թ. ընդունվել է այդ ինստիտուտի ասպիրան-
տուրան և, ավարտելով այն, 1971 թ. աշխատանքի անցել Միջին դարերի 
պատմության բաժնում՝ տասնամյակներ շարունակ մեծ հաջողությամբ իրա-

կանացնելով գիտական արդյունավետ գործունեություն: Թեկնածուական 
ատենախոսությունը նա պաշտպանեց 1975 թ., իսկ 1991 թ.՝ առավել լայն և 
հետազոտական խորքերով առանձնացող դոկտորական ատենախոսություն՝ 
«Աղվանից աշխարհի պատմություն» (հնագույն ժամանակներից VIII դ. ներառ-
յալ): Պրոֆեսորի կոչում է ստացել 2003 թ.: 

1997-2003 թթ. գիտնականն աշխատում էր Վ. Սարգսյանի անվ. ռազ-
մական ինստիտուտում՝ հիմնելով դաստիարակչական աշխատանքների և հա-
սարակագիտական առարկաների ամբիոնը և իր ակնառու ներդրումն անելով 
հանրապետության բանակի կազմավորման ու կայացման և զինվորական 
կադրերի ռազմահայրենասիրական դաստիարակության անդաստանում: 
2002 թ. դրան հետևեց իր վաստակի հատուցումը՝ ՀՀ բանակի գնդապետի 
կոչումը: Ռազմագիտական ամբիոնը գլխավորելով հանդերձ՝ ինստիտուտում 
Հ. Սվազյան դասավանդել է «Հայոց պատմություն» առարկան, կազմակերպել 
գիտաժողովներ, հանդես եկել բովանդակալի զեկուցումներով և ուղղորդել 
ուսանողների մտավոր նախասիրությունները՝ ի հայտ բերելով իր գիտակազ-
մակերպչական ընդարձակ կարողությունները: Գիտական նստաշրջաններում 
նրա հարուստ փորձը դրսևորվել է ուշագրավ և հրատապությամբ բնութա-
գրվող ելույթներում, հատկապես Երևանում (1991 և 2012 թթ.) և Արցախում 
(2006 և 2007 թթ.) տեղի ունեցած միջազգային գիտաժողովներում՝ Աղվանից 
պատմության հիմնահարցերի վերաբերյալ: Հենց այս վերջիններս են, որ 
տասնամյակներ ի վեր շարունակում են մնալ հայագիտության ուշադրության 
կենտրոնում և միաժամանակ առանցքային տեղ են գրավում Հ. Սվազյանի 
գիտական հետազոտությունների ոլորտում, հիմնահարցեր, որոնց համա-
կողմանի և բովանդակային լուսաբանությամբ նա անհերքելիորեն առաջա-
տարի տեղ ունի մեր արդի պատմագիտության մեջ: Այս թեմայով բազմա-
վաստակ հետազոտողն ստեղծել է գիտական կուռ հայեցակարգ, ընդլայնել 
մեր ճանաչողության սահմանները նորովի և թարմ եզրահանգումներով, 
որոնք առարկայացել են նրա մենագրություններում, բազմաթիվ հոդվածնե-
րում, հրապարակումներում, ուսումնական ձեռնարկներում և քանիցս միջազ-
գային գիտաժողովներում հնչեցրած ելույթներում: Առաջինը մեր պատմագի-
տության մեջ՝ Հ. Սվազյանը արդիական գիտական մեկնաբանություն է տվել 
Աղվանից աշխարհի ամբողջական պատմությանը, որի արդյունքը եղավ նրա 
հանրահայտ «Աղվանից աշխարհի պատմություն» մենագրությունը (Ե., 2006): 
Այս աշխատությունը հանրագումարի է բերում գիտնականի բազմաթիվ տա-
րիների աշխատանքը՝ հագեցած նոր որակների դրսևորումներով, հետազո-
տության առարկայի խոր իմացությամբ և հայեցակարգային հետևողականու-
թյամբ: Նրա ուշադրությունից չեն վրիպում մինչ այդ առկախ մնացած կամ 

վիճահարույց բազմաթիվ հարցեր, որպիսիք են իր աշխատության իմացական 
հիմքերը կազմող սկզբնաղբյուրների վերհանումն ու բնութագրերը (հայկա-
կան, հունահռոմեական, վրացական, ասորական և այլ օտարալեզու աղբյուր-
ներ, վիմագրական արձանագրություններ, հնագիտական այլ փաստեր և 
այլն), Աղվանքի քաղաքական սահմանների հստակ ու պատճառաբանված 
վերարտադրությունը, աղվանական ցեղային միությունների սոցիալ-տնտե-
սական ու էթնոմշակութային նկարագիրը և անցումը դեպի պետական կազ-
մավորում, Աղվանքի քաղաքական կացությունը պարթևահռոմեական հա-
րաբերությունների ոլորտից մինչև Սասանյաններ, այնուհետև Արշակունի-
ներից մինչև Միհրանյանների ու Առանշահիկների դարաշրջաններ և այլն: 
Արժեքավոր է հեղինակի հակադրությունը ադրբեջանական այն կեղծարա-
րություններին՝ իրենց արյունակից հռչակել աղվաններին և այդպիսով «ժա-
ռանգել» պատմական Աղվանքի տարածքը, այդպիսին համարելով Արցախն ու 
Ուտիքը: Անհերքելի փաստերով Հ. Սվազյանն ապացուցում է, որ աղվանական 
ցեղերը պատմության բավիղներում լուծվել են պարսկական, արաբական և այլ 
ցեղերի մեջ և չքացել այդ զանգվածների խառնարաններում՝ բացարձակապես 
որևէ կապ չունենալով տարածաշրջան ներխուժած թուրքացեղ կազմավո-
րումների հետ, որոնք ներկայիս ադրբեջանցիների իրական նախորդներն են: 

Հ. Սվազյանի հաջորդ՝ «Աղվանից աշխարհի պատմության ուսումնա-
սիրության հիմունքները» (Ե., 2017) եռալեզու (հայերեն, ռուսերեն, անգլերեն) 
գիրքն ընդգրկում է հեղինակի բովանդակային հետագա մշակումները խնդրո 
առարկա հիմնահարցի վերաբերյալ: Ուտիքի և Արցախի վարչական կացութ-
յան հետ կապվող հանգույցների համոզիչ քննարկմամբ նա հիմնավորում է 
այդ նահանգների հայկական պատկանելությունը: Նա առաջարկում է 
քննարկվող թեմայի սահմանների և բուն հարցի հստակեցում՝ վարչաքա-
ղաքական և տարածական ընդգրկումներով տարբեր՝ բուն Աղվանքի, Մարզ-
պանական Աղվանքի և Հետմարզպանական կամ Հայոց Աղվանքի առանձ-
նական շրջանների ուսումնասիրության մեթոդը՝ երեք առանձին և ինքնաբավ 
ժամանակաշրջաններով: Աշխատության արժանիքներից է, մասնավորապես, 
վերոհիշյալ նահանգների տեղադրության ստույգ մատնանշումը՝ Կուրի աջ-
ափնյակի սահմաններում՝ մեր մատենագիտության մեջ Ուտիքի և Արցախի 
քաղաքացիություն ստացած անվանումների (Խորին աշխարհ Հայոց, Աղուանք 
Հայոց, Աղուանից Հայք, Հայոց հյուսիս արևելից կողմանք և այլն) վկայա-
կոչմամբ: 

2019 թ. հրատարակվեց Հենրիկ Սվազյանի «Հայ-աղվանական եկե-
ղեցական հարաբերությունները 2-8-րդ դարերում» (Մայր Աթոռ Ս. Էջմիածնի 
հրատ.) աշխատությունը, որն այս թեմայով նրա կատարած գիտահետա-

զոտական աշխատանքի յուրօրինակ հանրագումարն է: Գրքում համոզիչ 
կերպով վերհանվում են Մեծ Հայքի և Աղվանքի փոխհարաբերությունների 
պատմական հիմքերն ու առանձնահատկությունները: Դրանք ունեն արդիա-
կան և հրատապ նշանակություն, որչափով հիմնիվեր հերքում են նշված հա-
րաբերությունների աղավաղված և ձևախեղված պատկերացումները, փաս-
տական ամուր հենքի վրա ցույց տրվում երկու երկրների քաղաքական ու 
հոգևոր համագործակցության իրական պատկերը: Հեղինակը գիտական 
հիմնավոր տարորոշումներով է բնութագրում Աղվանից աշխարհի քաղա-
քական պատմությունը՝ խնդիրն ուսումնասիրելով իր կոնկրետության մեջ՝ 
պատմականորեն ձևավորված և տարբեր ժամանակների վարչաքաղաքա-
կան կազմավորումների շրջանակներում: 

Իր համար նվիրական դարձած հետազոտական խնդիրները շարունա-
կում էին մինչև կյանքի վերջը աշխատանքի կոչել և հուզել գիտնականին՝ 
հայտնաբերելու նոր ծալքեր, վերարտադրության կարոտ նոր իրողություններ 
իր գիտական նախասիրությունների անդաստանում: Ավաղ, այդ ամենը բեկ-
վեց ճակատագրի անագորույն միջամտությամբ, որ անզոր է, սակայն, բեկա-
նելու նշանավոր հայագետի՝ մեզ համար թանկ և լուսավոր հետագիծ թողած 
Հենրիկ Սվազյանի գիտական երևելի վաստակը:   

